
Хураангуй

Чадраабалын Лодойдамба нь орчин үеийн монголын уран зохиолын нэрт төлөөлөгчийн нэг бөгөөд “Алтайд” роман нь “фантаз” тодотголтой хэвлэгдсэн анхны зохиол. Эрдэм шинжилгээний ажилтан, геологичийн нарийн мэргэжилтэй хүний дүрийг уран зохиолд тодорхой дүрслэн гаргасан шилдэг бүтээлийн нэгэн юм. Иймд энэ удаа тус роман дахь эрдэмтэд, эрдэм шинжилгээний ажилтны дүрийг хэрхэн урласан тухай товч ажиглалт хийв.

“Алтайд” романыг бичсэн тухай

Монголын орчин үеийн уран зохиолын нэрт төлөөлөгчдийн нэг Чадраабалын Лодойдамба нь үргэлжилсэн үгийн шилдэг бүтээл олныг туурвисан эрдэмтэн, зохиолч, төр нийгмийн зүтгэлтэн байв. 
Тэрбээр уран бүтээлдээ эрэл хайгуул хийж, шинэ сэргэг зүйлийг тусгасан, шинэ нийгэм, амьдралын гэрэл гэгээ, сайн сайхныг магтан дуулсан шилдэг бүтээл олныг туурвисны дотор “Алтайд” роман чухал байрыг эзэлнэ. Анх “фантаз” гэж нэрлэж байсан ч хожим нь түүнээ авч дахин хэвлүүлжээ. Энэ нь тухайн үеийн нийгэм цаг үеийн байдал, хүмүүсийн ухамсар сэтгэлгээнд тохируулан бичсэн нь гарцаагүй юм. Зохиолын тухай түүний дүү Ч.Цэндсүрэн “...Тэгээд ч тэр үеийн уншигчид ойрын ирээдүйг харуулсан зохиол гэж үздэг байсан юм...”[footnoteRef:1] гэж бичсэн байдаг. [1:  Цэндсүрэн Ч. /1992/ “Миний ах Ч.Лодойдамба”, редактор Б.Ганбат, УБ. 52-р талд.] 

Учир нь “... Алтайд явсан экспедиц молибден олсноос хойш хорь гаруй жилийн дараа Эрдэнэтийн зэс молибдений аварга том комбинат, “Алтайд”-ыг хэвлэгдсэнээс хойш арав гаруй жилийн дараа манайд Шинжлэх Ухааны Академи байгуулагдсан. Энэ бүхнээс үзвэл зохиолч романаа анх хэвлүүлэхдээ зөгнөлт (фантаз) зохиол гэж тодорхойлсон ч дахин хэвлүүлэхдээ зөгнөлт гэдгээ авчээ. Тиймээс бид энэ зохиолыг зөгнөлт гэхэд гайхах нь аргагүй юм...”[footnoteRef:2] гэж Л.Түдэв дүгнэн бичжээ.  [2:  Түдэв Л. /1983/ “Хүмүүс” Редактор Д.Гармаа. УХГ. УБ. 51-р талд.] 

Доктор Б.Ганбат “…“Алтайд” нь монголын орчин үеийн уран зохиолын анхны зөгнөлт роман мөн”[footnoteRef:3] гэж дүгнэсэн бол профессор Д.Цэнд “…Энэ бол эрдэм шинжилгээний суртал нэвтрүүлэг болсон зохиол юм”[footnoteRef:4] гэж эл зохиолын тухай эрдэмтэд энэ мэт зөрүүтэй дүгнэлт хийжээ. Ямар ч байсан тухайн цагтаа шинэ сэргэг, сонин сайхан үйл явдлыг уран сайхны аргаар дүрсэлж, зөгнөлт хэв шинжийн зохиол туурвиж бичсэн гэдэг нь энэ бүхнээс тодорхой харагдана. [3:  Ганбат Б. /1998/ Монголын сонгодог зохиолч Чадраабалын Лодойдамба (Амьдрал, уран бүтээл) Редактор Д.Цэнд Сөүл. 191-р талд.]  [4:  Цэнд Д. /1968/ Монголын уран зохиол. УБ. 149-р талд.] 

Доцент Ч.Цэндсүрэн “... Зохиолын баатар нь дөчин хэдэн оны монголын малчин, сэхээтэн зэрэг жирийн хүмүүс юм. Малчин хүмүүс нь хөдөө аль ч нутагт элбэг тохиолдох тохитой, түвшин, түшигтэй тусархуу улс. Сэхээтнүүд нь эрдэм мэдлэгтэй, түүнээ эх орон, ард олныхоо ашиг тусад зориулахыг эрмэлзэж буй хүмүүс ажээ. Монгол хүмүүс бие даан шинжилгээний анги зохион байгуулж, судалгааны ажлыг өөрсдөө хийж байгаа нь тэр үедээ үнэхээр сонин сайхан санагдаж байв...”[footnoteRef:5] гэж тэмдэглэжээ. Зохиолын дүрүүд нь монголчуудын ирээдүйн байдлыг харуулсан, залуучуудын өсөн өндийж, эх орноо шинжлэх ухаанчаар хөгжүүлэхийг бэлгэдсэн юм. [5:  Цэндсүрэн Ч. /1992/ “Миний ах Ч.Лодойдамба”, редактор Б.Ганбат, УБ. 52-р талд.] 

Зохиолч Ч.Лодойдамба уран бүтээлээ туурвихдаа нутгийн өвгөдийн домог, аавынхаа хуучилдаг байсан элдэв ярианд тулгуурлаж, дүрээ амьдралаас ургуулан бодож, хүнд ойр, наалдацтай бичдэг байснаас гадна эх дүр нь олонхдоо бодит хүн байжээ. Түүний бүтээлүүд хоорондоо нягт уялдаатай, дүрийн өсөлт, үйл явдлын холбоосыг сайтар хийсэн байдаг. Мөн бүтээлээ улам лавшруулан туурвидаг онцлогтой зохиолч байв. Жишээ нь, “Алтайд” роман нь анх “Малгайтай чоно” өгүүллэгийн үргэлжлэл маягтай бичигдсэн тухай Ч.Цэндсүрэн дуртгалдаа[footnoteRef:6] тэмдэглэжээ.  [6:  Цэндсүрэн Ч. /1992/ “Миний ах Ч.Лодойдамба”, редактор Б.Ганбат, УБ. 53-р талд.] 

Тус роман нь 1946, 1948, 1949 онд ЗХУ-ын нэрт эрдэмтэн, зөгнөлт зохиолч Иван Антонович Ефремовын монголын говьд хийсэн аяллаас үүдэн зохиогдсон болохыг бид судлаачдын бүтээлээс харж болно. Энэ талаар И.А.Ефремовын “Салхин зам” номд тодорхой дурдсаныг судлаач Б.Ганбат[footnoteRef:7] бүтээлдээ дэлгэрэнгүй бичсэн нь бий.  [7:  Ганбат Б. /1998/ “Монголын сонгодог зохиолч Чадраабалын Лодойдамба”, хянасан Л.Түдэв, Ц.Мөнх, Сөүл. 186-188-р талд.] 

Мөн профессор Л.Түдэв “Хүмүүс” /1989/ номдоо “...Үлэг гүрвэлийн яс эрж явсан тэрхүү эрдэм шинжилгээний ангийнханд Намын Төв Хорооны даалгавараар туслалцаа үзүүлж орон нутагт явах зуур ирээдүйн романыхаа сэдвийг Лодойдамба зохиолч олж авчээ...” гэж бичсэн байдаг. Энэ талаар зохиолчийн дүү доцент Цэндсүрэн санал нэг байгаагаа судлаач Б.Ганбатад хэлсэн байдаг. Энэ бүхнээс харахад “Алтайд” романы үндэс нь ЗХУ-ын нэрт эрдэмтэн Иван Антонович Ефремовын монголын говьд аялсан аялал мөн болох нь харагдана. Түүнээс гадна зохиолын баатруудын зарим нь ч тэрхүү түүхт хүмүүсээс улбаатай болохыг ч мэдэж болно. 
Мөн Ардын жүжигчин Ч.Долгорсүрэн “... Лодой яг эх орны дайны үед “Алтайд” романаа бичиж эхэлсэн юм билээ... Лодой “Алтайд” романаа дөчин хэдэн онд бичиж байхад аав нь сэрүүн тунгалаг байсан. Лодой зав гарвал хүүхдээ гартаа өргөчихсөн ааваасаа элдэв юм шалгааж асууж байдагсан. Аав нь ч нүд нь гялалзаж инээмсэглээд хачин уриалгахан ярьж өгнө дөө... Миний чагнаж байсан зүйлээс Говь-Алтайн байгалийн сонин үзэгдлүүд, хачин аймшигтай ан амьтад (ирвэс, галт аргал, говийн чоно), говийн ургамал, хадан агуй, хуучны бичигт хөшөө зэргийг Лодой романдаа оруулсан байна билээ...”[footnoteRef:8] гэж бичжээ. Энэ нь зохиогч аавынхаа ярьсан түүх домог, хууч яриаг үндэс болгосны гэрч юм.  [8:  Долгорсүрэн Ч. /1986/ “Ч.Лодойдамбын тухай дурсамж”, редактор Д.Цэдэв, УБ. 20-21-р талд.] 

Бас мэргэжлийн ном бүтээл унших, түүнийг судалсан нь зохиолоо баяжуулах үндэс болжээ. Энэ тухай “... Лодой “Алтайд” романаа бичиж байхдаа геологийн тухай орос ном, Монголын тухай жуулчид ба эрдэмтдийн бичсэн тэмдэглэл, монголч эрдэмтдийн туурвисан бүтээлүүдийг гэрээрээ нэг дэлгэсэн байдаг байлаа. Бас геологи хайгуулын мэргэжилт хүмүүстэй их танил, тэдэнтэй ярилцдаг байсныг би мэднэ. Дунд сургуульд хамт суралцаж байсан одоо геологийн ухааны эрдэмтэн Лувсанданзантай[footnoteRef:9] ярилцаж байсныг би олонтаа харсан...”[footnoteRef:10] гэж дурсамждаа өгүүлжээ. Тэгэхлээр тэрхүү геологичийн хэлсэн ярьсан үг, зөвлөгөө нь зохиолынхоо дүрийг илүү бодитой урлахад ихээхэн дэм болсон нь гарцаагүй. [9:  Монголын ууган геологич Бутачийн Лувсанданзан гуай мөн юм. Тэрбээр 1921 онд Өвөрхангай аймгийн Уянга суманд төрсөн. 1946 онд ЗХУ-ын Москва хотын Ломоносовын нэрэмжит Улсын Их сургуулийг төгссөн. 1946-1951 онд БНМАУ-ын Шинжлэх ухааны хүрээлэнгийн Геологийн тасгийн эрхлэгч бөгөөд эрдэм шинжилгээ эрхэлсэн орлогч дарга,1956-1957 онд “Совмонгол металл” нэгдлийн геологи-хайгуулын экспедицид эрэл-зураглалын ангийн ахлах инженер, 1957-1962 онд БНМАУ-ын СнЗ-ийн дэргэдэх Геологийн удирдах газрын ерөнхий геологич, орлогч дарга, 1961-1962 онд МУИС-ийн Геологийн тэнхимд багш, 1962-1968 онд ЗСБНХУ-ын Геологийн Яамны “Гадаад орнуудын геологийн судалгааны эрдэм шинжилгээний лаборатори”-д ахлах инженер, 1968 онд ШУА-ийн Геологийн хүрээлэнд ЭШАА, 1969-1987 онд ШУА-ийн Геологийн хүрээлэнгийн захирлаар ажиллаж байжээ. Тэрбээр “Говь Алтай аймгийн Чандмань сумын геологи, петрографи” сэдвээр 1955 онд дэд эрдэмтний, “Өрнөд Монголын палеозойн атираат бүтцүүд ба боржинлог формациуд” сэдвээр 1976 онд Шинжлэх ухааны докторын зэрэг тус тус хамгаалсан. БНМАУ-ын ШУА-ийн Академич цолтой, монголд геологийн шинжлэх ухааныг хөгжүүлэхэд гол хувь нэмэр оруулсан нэртэй эрдэмтэн байсан юм. М.О. Эх сурвалж: https://mn.wikipedia.оrg /wiki/ ]  [10:  Долгорсүрэн Ч. /1986/ “Ч.Лодойдамбын тухай дурсамж”, редактор Д.Цэдэв, УБ. 22-р талд.] 

Энэ бүхэн түүнийг амьдралын гүнээс дүрээ олж, зохиолын үйл явдал, учрал тохиолыг өвгөдөөс сонссон, дуулж, мэдсэн зүйлтэйгээ сүлэлдүүлж, амилуулан туурвидаг реалист аргыг эзэмшсэн зохиолч байсныг илтгэнэ. 
Зохиолч Ч.Лодойдамба нь эрдэм ухааныг эрхэмлэж, амьдралаа зориулсан эрдэмтэн, судлаачийн хувьд анх түрүүн эрдэмтдийн тухай бичихээр зориглож, нийгмийн хөгжилд шинжлэх ухааны оруулах хувь нэмэр асар чухал болохыг олон түмэнд ойлгуулах зорилгоор туурвих санаа төрж, мөн тухайн цагийн шинжлэх ухааны нээлт, дэлхий дахины хөгжлийн хандлагыг монгол хөрсөнд буулгаж, хүсэл мөрөөдөл, хүслэнгийн дүрийг урлах шалтгаан болсон гэж үзэхэд ч болохгүй гэх газаргүй. 

 “Алтайд” романд эрдэмтдийн дүрийг урласан нь

Монголын анхны адал явдалт, зөгнөлт “Алтайд” роман хэвлэгдсэнээр манайд эрдэм шинжилгээний ажилтан, шинжлэх ухааны төлөө амьдралаа зориулагч баатрууд дүрслэгдэх болжээ.[footnoteRef:11] Уг романд шинэ монголын шинэ цагийн сэхээтний дүрийг анх удаа тод томруун гаргасан юм.  [11:  Одмандах М. /2005/ Монголын шинжлэх ухааны зөгнөлт зохиолын хөгжил, төлөвшил /Диссертаци, Хэлбичгийн ухааны докторын зэрэг горилсон ажил/ Удирдагч: доктор /Sc.D/, профессор Д.Оюунбадрах, УБ. /Гар бичмэлийн эрхтэй/ 140-р талд.] 

Тус романы залуу геологич Баяр, өвгөн профессор Бат, ахмад хайгуулч, геологич Эрдэнэ, эрдэмтэн Н.В.Панов нар бол монголын уран зохиолд дүрслэгдсэн эрдэмдийн анхдагч дүрүүд. Уг дүрүүд бодит хүнээс улбаалсан байхаас гадна зарим нь зохиолчийн хүсэл мөрөөдлийг биелүүлж, уран сайхнаар амилсан нь ч бий. Ийм сэжүүр ч байна. Дүүгийнх нь дурсамжид “...Лодойдамба төмөр замын курс төгсөж ирээд Горный институт (Уул уурхайн сургууль) гэдэг сайхан сургууль байдаг. Түүнд борох боломж надад гарсангүй гээд геологичийн мэргэжлийг хүсэмжлэн ярьдаг байв. Тэгээд дурлаж байсан мэргэжлийнхээ тухай анхныхаа энэ романд сэтгэлдээ хүсэж, бахархан бичсэн биз ээ...”[footnoteRef:12] гэжээ. Зохиолч Ч.Лодойдамба эх дүрээс ургуулан сэтгэж, хэв шинжит дүр болтол боловсруулан туурвидаг онцлогтой зохиолч байлаа. [12:  Цэндсүрэн Ч. /1992/ “Миний ах Ч.Лодойдамба”, редактор Б.Ганбат, УБ. 54-р талд.] 

Зохиолд Баярын тухай “... Баяр, Төмөртэй зэрэгцэн, цоо шинэ хар комбензоны гадуур, Баттай адил цув өмсөөд, танкчны хар савхин малгайг бага зэрэг даран өмсжээ. Хажуудаа цоо шинэ шар сумк зүүгээд бүснээсээ нэлээд урт иштэй геологичийн алхыг хар булигаар гэрээр дугтуйлан зүүжээ. Баруун гарын бугуйдаа жижиг компос зүүгээд цувын бүснээсээ торгон савхин гэртэй уулын компос, өндөрийн хэмжүүр зэргийг зүүжээ. 
Саяхан сургуулийн ширээнээс босоод анхдугаар удаа шинжилгээний ажилд яваа инженер геологич Баярт ингэж явах нь гоёл, хээнцрийн хэрэг биш, харин мэргэжилдээ дурласан бөгөөд шинжилгээний ажилд анх удаа гарч байгаагийн тэмдэг бизээ.
Баяр олон жилийн өмнө геологич болно гэж түүнд өөрийн амьдралын нилээд хэсгийг зориулжээ. Гэтэл өнөөдөр геологич инженер болоод, шинжилгээний ажилд анх удаа инженерээр явж байна...”[footnoteRef:13] гэж шинэ хүний дүрийг гаргахдаа сонирхож байсан геологич мэргэжлийнхээ сайхныг уншигчдад ойлгуулах, хэрвээ инженер болсон бол чухам л энэ Баяр шиг байх байсан даа гэсэн догдлол нуугдаж байх шиг. [13:  Лодойдамба Ч. /1951/ “Алтайд” /роман/, УБ. 15-р талд] 

Үүнээс ургуулан бодоход роман дахь ахмад геологич Эрдэнэ, залуу геологич Баяр нар зохиолчийн хүссэн мэргэжлийнх нь биелэл болсноос гадна ууган геологич Б.Лувсанданзангаас эх дүрийг авч урласан хэв шинжит дүр болж чаджээ. 
Мөн дүрийг бүтээхийн тулд геологийн эрдэмтэн найзтайгаа ярилцаж, сурах бичиг, ном бүтээлээс уншиж, инженер, геологичийн дүрийг илүү бодит, үнэмшилтэй гаргахын тулд судалгаа хийсэн нь харагддаг. Тухайлбал, “...Тэд шинэ байрандаа гурав хоног ажиллав. Нилээд үлгэр, чулуу цуглуулав. Эндэхийн үе давхрага нь ихэнхдээ галт уулын дэлбэрэлтийн гашуун чулуулаг, гарнит, пегматитээс тогтжээ. Кварцийн үе нилээд элбэг тохиолдоно. Харин туналтын буюу метаморфийн чулуулаг маш ховор ажээ. Цагаан тугалагын чулуу (касситерт) зэсийн ба хүхрийн колцедан болон бусад (сульфитс)-ууд тохиолдох боловч тэр нь үзтэл ашигалтад ашиггүй, туйлын хомс байлаа. Баяр урьд өдөр алт баймаар, сэжигтэй прит бүхий кварцийн үеийг олж, зургий нь гаргаж нөхөддөө өгчээ. Тэгээд Панов уг үед алт байх боломжтой газар тул шалгаж үзэхээр үргэлжид нь хоёр нүх гаргаж үзэх санал гаргаад тэр нүхээ малтахаар явцгаав...”[footnoteRef:14] гэх мэтээр бичсэн нь багагүй судалж бичсэнийг илтгэнэ.  [14:  Лодойдамба Ч. /1951/ “Алтайд” /роман/, УБ. 79-р талд] 

Зохиолоо сайжруулахын тулд зохиолч амьдралыг судалж, уран сайхны боловсруулалт хийж, бүтээл туурвилаа сайжруулахад их анхаарч байжээ. 1948 оны 5-р сард тус романы гар бичмэлийн хэлэлцүүлгийг Зохиолчдын хорооноос хийж, зохиолын зохиомжийг сайжруулах, дүрийг илүү тод болгох, яриаг нь ялгаруулах нь чухал байгааг онцолсон байдаг. “...Романыг зохиогч шүүмжлэгчдийн анхааруулсан ёсоор зохиолынхоо зохиомжийг сайжруулж, дүрийг ялгаруулан тодруулсан байна. Эрдэнэ, Баяр, Панов болон бусад баатрууд өөр өөрийн зан чанартай, амьд хүмүүс болжээ...” гэж Зөвлөлтийн эрдэмтэн Г.И.Михайлов[footnoteRef:15] дүгнэсэн байна. [15:  Ганбат Б. /1998/ “Монголын сонгодог зохиолч Чадраабалын Лодойдамба”, хянасан Л.Түдэв, Ц.Мөнх, Сөүл. 205-р талд.] 

Зохиогч Эрдэнийн дүрээр Баярыг тодотгож, ирээдүйд залуу инженер, геологичид их зүйлийг хийх хэрэгтэйг сануулж, тэдэнд саад бэрхшээл тулгарсан ч даван туулах учиртайг тодруулах зорилгоор бүтээжээ. Тиймдээ ч зохиолд голчлон зөвлөгч Пановтай Баяр явж, тэд их зүйлийг ярилцаж, туршлагаа хуваалцаж, түүнээс суралцаж байгаагаар үзүүлсэн нь олонтоо бөгөөд молибдений хүдрийг Баяр ганцаар явсан үедээ нээж байгаа нь бидний саналыг давхар батална. Шинэ цагийн шинэ сэхээтнүүд улс орондоо хэрэгтэй зүйлсийг бие даан хийж чаддаг болсныг харуулжээ. 
Эрдэнэ бол эгэл малчин ардаас сэхээтэн, геологич болсон түүний дүрийн өсөлт, хөгжилт нь шинэ нийгэмд дэвшсэн монголчуудын нийтлэг байдлыг илтгэсэн дүр юм. Зохиолд “... Эрдэнэ бол учир мэдэх, амьдралаа хувьсгалын үед өнгөрүүлсэн бөгөөд нилээд олон жил сургуулиар хүмүүжсэн хүн юм. Түүний бие геологийн хайгуулын ажлыг сүүлийн 10 гаруй жил тасралтгүй хийсэн тул одоо монгол нутгийг нэлээд сайн мэддэг болсноор барахгүй, геологийн нэлээд дадлагатай хайгуулч инженер болсон билээ. Сүүлийн жилүүдэд хэд хэдэн онцгой нээлт хийсэн юм. Энэ бол малчнаас инженер хүртэл өсөлтийн хөгжлийг хийсэн, манай орны олон хүмүүсийн нэг нь билээ. Одоо Эрдэнэ энэ шинжилгээний ангийн даргаар явах гэж байгаа юм...”[footnoteRef:16] гэж дүрсэлжээ. [16:  Ч.Лодойдамба “Алтайд” /роман/, УБ 1951. 11-р талд] 

Хэдийгээр Эрдэнэ амьдралынхаа 10 гаруй жилийг геологи, хайгуулаар ажиллан өнгөрөөж, багагүй шинэ нээлт хийсэн боловч цаана нь зөндөө шинэ шинэ зүйл нээгдээгүйг түүний бодлоор илэрхийлжээ. Тухайлбал, “... Эрдэнэ бол манай сэхээтэн нарын дунд үеийн хүн бөгөөд 25-6 насаа сургуулиудаар дамжин өнгөрүүлсэн билээ. Одоо Эрдэнэ бол бүх амьдралаа дусал дуслаар нь геологийн шинжлэх ухаан, монгол орны газрын хөрсний их баялгийг нээх ажилд зориулсан юм. Тэгээд геологичоор ажилласан энэ хугацаандаа нилээд зүйлийг нээсэн боловч бас л нээвээс зохих зүйлээ нээж чадаагүй мэт үргэлж бодогддог байжээ...”[footnoteRef:17] гэсэн байдаг. Энэ нь залуу үед хийх ажил байгааг илтгэхээс гадна шинэ цагийн сэхээтнүүд ахмад, дунд үеийнхнийхээ хийж бүтээгээгүйг үргэлжлүүлэх учиртайг харуулж байна. [17:  Ч.Лодойдамба “Алтайд” /роман/, УБ 1951. 79-р талд] 

Тийм ч учраас Алтай нутгаас зэс молибдений хүдрийг залуу геологич Баяр нээж байна. Энэ нь залуучуудын ажил мэргэжлийн өсөлт, ирээдүйд ихийг хийж бүтээх боломж тэдэнд байгааг харуулах гэсэн зохиолчийн бодлын биелэл юм. Энэ тухай зохиолд, “... Болд алханд бут цохигдсон хэсэг чулуу үсрэн алга болов. Гэвч Баяр үсэрсэн хэсэг чулууны хойноос явсангүй. Учир нь түүний суурь нь Баярын анхаарлыг татлаа. Маш арвин төмөрлөг толбо гялтганан геологичийн нүдийг битгий хэл энгийн хүний нүдийг татахаар тод байлаа. Баяр түүнийг гөлрөн харж нүдэнд нь баярын гал дүрэлзэн зогссоноо гэнэт хөдөлж түүнд гараа хүргэтэл маш хүчтэй цахилгаан цохисонд цочиж гэдрэгээ унав. Баяр босоод гараа сэгсэрч нойтон газар дахин дахин хүргэх зуур орчин тойрноо харвал буталж унагаасан чулуу нь нүдэнд тусав. Түүнээ аваад үзвэл толбо нь гялтганан үнэхээр сайхан ажээ. Баяр түүнийг авч өсгөдөг шилээр ажиглан харлаа. Маш арвин харагдах гялгар толбо нь ямар нэг металлыг маш их хэмжээгээр агуулсан хүдэр гэдгийг гэрчилнэ...”[footnoteRef:18] гээд Баяр шинэ нээлт хийж, их говиос зэс молибдений хүдэр олж байгаагаар үзүүлжээ.  [18:  Ч.Лодойдамба “Алтайд” /роман/, УБ 1951. 132-р талд] 

Харин Н.В.Панов бол “Малгайтай чоно” өгүүллэгийн хурдан борлогийн эзэн цэрэг Панов бөгөөд зохиолд “... СССР-ийн шинжлэх ухааны академийн ажилтан, геологийн шинжлэх ухааны доктор, профессор Николай Владимирович Панов, Монголд гурван удаа ирж ажилласан, монгол хэлэнд ус цас шиг, манай шинжилгээний ангийн зөвлөгчөөр явах гэж байгаа хүн гэж хэлэв...”[footnoteRef:19] гэж бичсэн байна. Тус дүр нь ЗХУ-ын баатарлаг ард түмнийг төлөөлсөн, тэдний хөгжлийн толь болсон, эрдэм номтой, монголын ард түмэнд туслагч баатар юм. Эх дүр нь ЗХУ-ын нэрт эрдэмтэн, палентологич, зөгнөлт зохиолч Иван Антонович Ефремов[footnoteRef:20] юм. Тэрбээр алдарт эрдэмтэн, нэртэй зөгнөлт зохиолчоос гадна монголд “Зөвлөлт-Монголын палентологийн экспедици”-ээр 1946, 1948, 1949 онуудад гурван удаа ирж ажилласан, монголын говь нутгаар олонтоо явсан аялагч юм. Түүний ажилд МАХН-ын төв хорооны зааварлагч Ч.Лодойдамба ажил хэргийн шугамаар ойр ажиллаж байсан тул амьдрал, туулсан зам, ажлын туршлагад үндэслэн Н.В.Пановыг бүтээжээ. Ийм ч учраас судлаач Б.Ганбат “...Панов зөвлөлтийн ард түмнийг төлөөлсөн хэв шинжит дүр болсон юм”[footnoteRef:21] гэж дүгнэсэн байдаг.  [19:  Ч.Лодойдамба “Алтайд” /роман/, УБ 1951. 11-р талд]  [20:  Иван Антонович Ефремов (1908-1972) - Зөвлөлтийн нэрт шинжлэх ухааны зөгнөлт зохиолч, аялагч, палеонтологич, философич, нийгмийн нэрт зүтгэлтэн байв. Сталины нэрэмжит шагналт (1952), монгол оронд гурвантаа аялж, эртний үлэг гүрвэлийн олдворыг нээснээрээ дэлхийд алдаршсан эрдэмтэн байсан юм. http://ussr.2084.ru/efremov.htm - Зөвлөлтийн цахим номын сан.]  [21:  Б.Ганбат “Монголын сонгодог зохиолч Чадраабалын Лодойдамба”, хянасан Л.Түдэв, Ц.Мөнх, Сөүл, 1998, 203-р талд] 

Батын дүр нь монголоос анхлан төрсөн түүхийн ухааны эрдэмтэн, профессорыг төлөөлсөн дүр. Тус дүр нь мөн зохиолчийн туулж өнгөрүүлсэн амьдрал, аавынх нь ярьсан хууч яриа, түүний эргэн тойрны хүмүүсийн бодит байдлаас ургуулан босгосон, хуучин нийгмийн үед зовлон бэрхшээлийг туулсан ч шинэ нийгмийн ачаар өсөн дэвжсэн хүний нийтлэг төрхийг харуулж байна. Үүнийг урлахын тулд монголын түүхийн талаар асар их мэдээллийг цуглуулж, жуулчид, аялагчдын бүтээлийг ч уншиж судалж бичсэн талаар Ч.Долгорсүрэн гуайн дурсамжид өгүүлсэн байдаг. 
Зохиолд “...Бат үргэлж шинэ юм ярихаас гадна түүхийн ямар нэгэн үзэгдлийн тухай ярихдаа түүнийг ямар эрдэмтэн юү гэж үзэж байсан. Тэр нь зөв буюу буруу, хэрвээ зөв бол яагаад, бас хэрвээ буруу бол ямар шалтгаанаас гэх зэргээр маш сайхан ярьдаг юм аа. Бас Бат ярихдаа нэг өнгийн дуугаар үргэлжлүүлэн хөрвүүлдэггүй, үргэлж дуу нь хувиран, өндөр, нам, урт, удаан болж ярьдаг учраас түүний яриа бүр ч сонин байдаг билээ...”[footnoteRef:22] гэж мэдлэг боловсролтой хашир эрдэмтэн, багш гэдгийг нь товойлгон дүрсэлжээ.  [22:  Ч.Лодойдамба “Алтайд” /роман/, УБ 1951. 83-р талд] 

Нөгөө талаар түүний гадаад байдлыг “... Тасалгааны үүд дуугарч 60 гаруй 70 шахам настай туранхай нарийвтар өвгөн орж ирлээ. Тэр өвгөн эмэгтэй хүний шляп гэдрэг нь дарж өмсчээ. Эрүүнээс нь өтгөн бус боловч урт, буурал сахал үзүүр тийшээ нарийсан унжжээ. Дээд уруулы нь хоёр тал руу үзүүр нь жигд бус зоргондоо ургасан шаравтар сахал дорогш налан уруулы нь таглажээ...”[footnoteRef:23] гэж дүрсэлсэн байна. Энэ нь эртний түүх соёлыг мэддэг, монгол өвгөдийн нийтлэг төрхийг аав Ц.Чадраабалынхаа дүр төрхийг шингээж, дүрсэлсэн гэж үзэж болно. Магадгүй хожимын түүхч, археологчид уг Батын дүрээс санаа авч сахал ургуулж, дүр төрхөө өөрчилсөн байж болохыг монголын ууган археологич Д.Пэрлээ гуайн хожмын дүр төрхийг санахад ч надад ийм сэтгэгдэл төрдөг юм. 1940-өөд оны эхэн үеэс Д.Пэрлээ монголд археологийн анхны хээрийн малтлага эхлүүлж, үндэсний сэхээтнүүдийн чадварыг харуулж, археологийн шинжлэх ухааныг монголчууд бие даан хөгжүүлэх боломжтойг харуулсан байдаг. Энэ үйл явдал ч зохиолчийн бүтээлд шууд тусгалаа олсон байхыг ч үгүйсгэх аргагүй юм.  [23:  Ч.Лодойдамба “Алтайд” /роман/, УБ 1951. 11-р талд] 

Лодойдамба гуайн аав Ц.Чадраабал амьд сэрүүндээ Алтай нутагт байх элдэв бичиг, эртний түүхтэй холбоотой олдвор сэлтийн талаар ярьж өгч байсныг нь тухайн үед гарсан эрдэм шинжилгээний нээлт, ололттой сүлэлдүүлэн байж уг зохиолдоо дүрсэлжээ. Тухайн үеийн өвгөд шингэн сахал тавьдаг, янхигар туранхай, тийм нийтлэг төрхтэй байсныг түүхийн ном зохиолд ч олонтоо дурдсан байдгийг санаж, Алтайн хөх өвгөдийн нийтлэг төрхийг Батын дүрээр гаргасан байна гэж үзэж болох юм. 
Зохиолч Ч.Лодойдамба ахмад үеийг Бат профессороор, дунд үеийг геологич Эрдэнээр, залуу үеийг инженер, геологич Баяр нараар төлөөлүүлэн гаргажээ. Энэ талаар судлаач доктор Б.Ганбат “... Зохиолд “Эрдэнэ бол манай сэхээтэн нарын дунд үеийн хүн...” гэж бичсэн бий. Үүнээс үзвэл монголын сэхээтний ахмад үеийг түүхч Батаар, дунд үеийг геологич Эрдэнээр, залуу үеийг мөн геологич Баяраар төлөөлүүлэн романд үзүүлжээ...”[footnoteRef:24] гэж дүгнэжээ.  [24:  Б.Ганбат “Монголын сонгодог зохиолч Чадраабалын Лодойдамба”, хянасан Л.Түдэв, Ц.Мөнх, Сөүл, 1998, 204-р талд.] 

“...Алтайд романы дүрүүдийн хамгийн гол онцлог нь шинэ ахуй байдлаас төрсөн шинэ хүмүүс...”[footnoteRef:25], шинэ нийгмийн өнгө төрх болсон сэхээтэн, эрдэмтдийн дүр байснаараа анхдагч болж байна. [25:  Б.Ганбат “Монголын сонгодог зохиолч Чадраабалын Лодойдамба”, хянасан Л.Түдэв, Ц.Мөнх, Сөүл, 1998, 205-р талд.] 

Судлаач Б.Ганбат нэгдсэн дүгнэлтдээ “...Зургаа. Шинэ ахуйгаас төрсөн шинэ хүмүүсийн дүрийг романд товойлгон үзүүлж, магтан дуулжээ. Тэдний хамгийн гол шинж нь ард түмнийхээ тусын тулд, эх орныхоо хөгжил цэцэглэлийн төлөө ихийг бүтээх чин эрмэлзэл, бэрхшээлээс үл шантрагч, хөдөлмөрч зан чанар, романтик хүсэл тэмүүлэл, элбэг баян оюун ухаан, өндөр соёлтой байдлаар илэрч байна...”[footnoteRef:26] гэжээ. [26:  Б.Ганбат “Монголын сонгодог зохиолч Чадраабалын Лодойдамба”, хянасан Л.Түдэв, Ц.Мөнх, Сөүл, 1998, 208-209-р талд.] 

Тэгвэл манай судлаачид “...Панов эрдэм мэдлэгтэй, ажил хөдөлмөрт үргэлж туслан, хэзээнээс нааш манай ард түмний үнэнч хань болсон их Оросын ард түмний төлөөлөгч болон дүрслэгджээ. Шинжилгээний ангийн гишүүн Бат, Эрдэнэ, Баяр гурав бол манай шинэ ардчилсан сэхээтнүүдийн дүр бөгөөд Бат ахмад үеийг, Эрдэнэ дунд үеийг, Баяр шинэ үеийг тус тус төлөөлжээ. Батын дүр бол хуучин хийдийн ноорхой бандиас шинэ монголын нэрт эрдэмтэн болтол бэрхшээлтэй замыг туулж, хүнийг үзэн ядаж өшрөх хуучин нийгмийн буртагт үзлээс энэрэн хайрлаж хүндэтгэх шинэ нийгмийн хүнлэг үзэлд шилжсэн хүн юм. Тэгвэл Эрдэнэ, Баяр нар бол эрхт засгийн үед төрж, ардын сургуулиар хүмүүжин, хувьсгалт монголын шинэ сэхээтэн болтлоо өссөн хүмүүс. Тэд геологич хүн бол өндөр уул, өргөн говийг гаталж хэрэгцээтэй бол мөлхөж ч яваад эх орныхоо хөрсөнд нуугдсан баялгийг байгалиас булаан авч, ард олныхоо төлөө зориулахад ашиглах үүдийг нээгчид юм. Энэ нь малчнаас инженер хүртэл өссөн Эрдэнэ, оюутны эгнээнээс шинжилгээний ангийн дарга болтол дэвшсэн Баяр нарын амьдралаар тодорхойлогдож байна. Ертөнцийг үзэх Марксист-ленинист үзлээр зэвсэглэн, нөхрөө хайрлан хүндэтгэх хүнч эрхэм заншилтай, шударга ариун сэтгэлтэй хөдөлмөрч эд бол манай баясгалант шинэ сэхээтний хэв шинжит дүр болж чаджээ...”[footnoteRef:27] гэж товч түүх номд дурджээ.  [27:  ШУА-ийн ХЗХ, П.Хорлоо нар /1968/, Монголын орчин үеийн уран зохиолын товч түүх /1921-1965/, редактор С.Лувсанвандан нар, УБ., 357-р талд.] 

Зохиолч Ч.Лодойдамбын “Алтайд” роман нь энх цагийн социалист нийгмийн шинэ хүчин, амьдралын сайн сайхныг бүрдүүлэхийн төлөө оюун ухаан, эрдэм мэдлэг, хүч чадлаа зориулж байгаа эрдэмтэн, сэхээтний дүрийг анх удаа тод томруун дүрсэлсэн анхдагч бүтээл болсны зэрэгцээ шинэ хүний дүрийн өсөлтийг гаргахдаа уламжлал, шинэчлэлийг хослуулсан, амьдралд байх бодит хүмүүсээс санаа авч эх дүрийг хэв шинжит дүр болтол уран сайхны аргаар боловсруулсан бүтээл болжээ. Ингэхдээ амьдралын гүнээс судалж, эх дүрээс санаа авч уран сайхны боловсруулалт хийж, хэв шинжит дүр болтол нь бүтээж чадсан гэж дүгнэж болно. 
Дүгнэлт

Энэ бүхнээс дүгнэж үзэхэд:
1. “Алтайд” роман нь монголын орчин үеийн уран зохиолын түүхэнд шинэ сэхээтэн, эрдэмтэн, судлаачдыг эх дүрээс санаа авч хэв шинжит дүр болтол боловсруулан товойлгосон анхны роман юм.
2. Зохиолч эрдэмтдийн дүрийг урлахдаа монголынхоо түүх, соёлоо үр хойчдоо үнэн зөвөөр таниулах хэрэгтэйг профессор Батаар, эх орныхоо баялгийг нээн илрүүлж, хүн ардын сайн сайхны төлөө ашиглах учиртайг геологич Эрдэнэ, Баяр нарын дүрээр, зөвлөлтийн ард түмний найрсаг тусламж, улс орныг хөгжүүлэхэд их хувь нэмэр оруулсныг профессор Пановын дүрээр тус тус илэрхийлж, шинэ нийгмийн сэхээтний хэв шинжит дүрийг бүтээжээ.
3. Зохиолын дүрүүдийг урлахдаа Ч.Лодойдамба амьдралын их туршлага, эцэг өвгөдийн хууч, домог ярианаас санаа авч, түүнийг нэгэн дүрд цогцлоон орчин үеийн мэдлэг, боловсрол нь өнө эртний түүх домгийн учрыг шинжлэх ухаанчаар тайлах түлхүүр болохыг харуулж чаджээ.
4. [bookmark: _GoBack]Шинэ сэхээтний дүрийг урлахдаа ч тэрбээр амьдралын гүнээс хайж, өөрийн мэдэх, ойр тойрны түүхт хүмүүсээс санаа авч товойлгон дүрсэлжээ. Тухайлбал, эрдэмтэн Пановын дүр бол ЗХУ-ын нэрт эрдэмтэн, зөгнөлт зохиолч И.А.Ефремовоос санаа авч, баяжуулан дүрсэлсэн бол Батын дүр нь монголын түүх судлаачдын нийтлэг шинжийг агуулсан боловч зохиолчийн аав Ц.Чадраабалыг эх дүрээ болгож, гадаад төрхийг ургуулан дүрсэлсэн, монгол эрдэмтний хэв шинжит дүр болжээ. Харин Эрдэнэ, Баяр нар нь зохиолчийн хүсэл мөрөөдлийн нэгээхэн биелэл бөгөөд тухайн үеийн хайгуулчдын үнэн төрхийг эрдэмтэн Б.Лувсанданзангийн яриа, түүний дүр байдлаас санаа аван боловсруулсан уран сайхны хэв шинжит дүр болжээ гэж дүгнэж болно.

